
MINISTER BALBORDA TA SATISFECHO:
DELEGASHON DI KÒRSOU TA GANA PREMIO NA SUR AFRIKA

Willemstad – Resientemente, Kòrsou a gana un premio komo e delegashon ku a konkluí 
mas tantu negosashon na e konferensha di Negosiashonnan di Servisionan Aéreo  (ICAN). 
Organisashon Mundial di Aviashon Sivil (ICAO) a organisá esaki na Sur Afrika. Kòrsou, St. 
Maarten i Hulanda, a representá Reino Hulandes. Kòrsou a risibí e premio, komo e pais ku a
firma mas tantu akuerdo durante di e konferensha aki. 

E konferensha aki ta trese estadonan, ku ta miembro di ICAO, huntu pa negoshá entre otro 
akuerdonan bilateral. Tambe ta diskutí tópikonan di importansia i ta e oportunidat ekselente
pa kompartí eksperensia.

E delegashon di Kòrsou, na nòmber di Gobièrnu di Kòrsou, a firma un total di 12 
‘memorandum of understanding’ (MOU) pa por yega na akuerdonan bilateral ku 
representantenan di 12 pais. E paisnan ku a firma kuné ta Oustria, Gana, Islandia, Jamaica, 
Hordania, Norwega, Paraguay, Sierra Leone, Singapur, Suesia, Suisa, Emiratonan Árabe Uni
i Uruguai.

Un MOU ta wòrdu firma entre 2 pais i despues ta sigui ku firmamentu di un akuerdo 
bilateral. Un akuerdo bilateral den aviashon ta un akuerdo entre 2 pais, ku ta krea 
aksesibilidat entre e paisnan ku ta partisipá den e akuerdo. Den e kaso aki Kòrsou ta bira, 
despues di a firma e MOU, direktamente i inmediatamente aksesibel pa e aerolineanan di 
tur e 12 paisnan ariba menshoná. 

Tipo di akuerdonan asin’aki ta krea konekshon entre paisnan di mundu. Nan ta di vital 
importansia pa Kòrsou mirando ku Kòrsou lo bai funshoná komo un hub logitistiko pa 
transportashon di karga i turista. 

Kòrsou aktualmente ta den kategoria 2 segun normanan di e Outoridat Federal di Aviashon 
Merikano. Outoridat di Aviashon Sivil di Kòrsou ta trahando duru pa pone Kòrsou bek den 
kategoria 1. Banda di esaki, ta trahando tambe pa sera mas akuerdonan bilateral ku otro 
paisnan. 

Minister Balborda di Ministerio di Tráfiko, Transporte i Planifikashon Urbano, bou di kual e 
Outoridat di Aviashon Sivil di Kòrsou ta kai, ta sumamente satisfecho ku e logro grandi aki. 

E delegashon di Kòrsou a konsistí di Direktor di Outoridat di Aviashon Sivil di Kòrsou, Sr. 
Oscar Derby,  un Kolaboradó di Maneho di Ministerio di Tráfiko, Transporte i Planifikashon
Urbano, un Kolaborado di Maneho di Ministerio di Desaroyo Ekonómiko, un Konsehero 

Hurídiko riba Relashonnan Eksterior di Ministerio di Asuntunan General, i Konsehero 
Huridiko di Outoridat di Aviashon Sivil.

